
Ed. 178. Nefndarálit
nm frv. til 1. um stuðning við nýbyggingu fiskiskipa.

Frá minni hl. sjávarútvegsnefndar.

Nefndin gat ekki orðið sammála um afgreiðslu málsins. Meiri hlutinn (PM,
JngP og GtG) leggur til, að frumvarpið verði samþykkt óbreytt, en minni hl. (GJ og
StgrA) leggur til, að á því verði gerðar verulegar breytingar.

Samkvæmt XX. lið 22. gr. fjárlaga fyrir árið 1944 er ríkisstjórninni heimilt að
"erja úr framkvæmdasjóði ríkisins allt að fimm milljónum króna til byggingar
fiskiskipa, samkvæmt reglum, er Alþingi samþykkir. Milliþinganefnd í sjávarútvegs-
málum hafði mál þetta fyrst til athugunar. Gat hún ekki komið sér saman um tillög-
ur til ríkisstjórnarinnar, hvernig fénu skyldi varið. Samkvæmt athugasemdum við
frv. virðist meiri hluti nefndarinnar hafa lagt til, að stofnaður yrði með þessu fé
sérstakur styrktar- og lánasjóður fiskiskipa, er veitti síðar styrki eða lán til bygg-
ingar fiskiskipa, eftir ákvörðun atvinnumálaráðherra. Minni hl. milliþinganefnd-
arinnar lagði hins vegar til, að fénu yrði varið fyrst og fremst til þess að kaupa
fiskiskip inn í landið, ef hagstæð kaup væru fyrir hendi, og þau síðan seld fullu
verði, en jafnframt yrði féð lánað þeim, sem frekari lána þyrftu með en þeirra, sem
almennar lánsstofnanir veita, svo að einnig þeir, sem þannig er ástatt fyrir, geti
keypt skipin. Hefur þetta tvímælalaust vakað fyrir Alþingi, þegar heimildin er veitt,
enda ber orðalag heimildarinnar það með sér, að svo hafi verið. Það er athyglisvert,
að sá maðurinn í milliþínganefndinni, Halldór Jónsson, sem einn nefndarmanna
getur talizt beinn og óháður fulltrúi sjómanna, leggur ákveðið til, að þessi háttur
sé á hafður um notkun fjárins. Má fullyrða, að hann hafi mest og bezt allra nefnd-
armanna kynnt sér huga og vilja þeirra aðila, sem mest eiga undir því, hversu fénu
er varið, áður en hann hefur tekið afstöðu til málsins.

Sjávarútvegsnefnd Nd. gat ekki heldur orðið sammála um afgreiðslu þessa máls.
Fjórir af fimm nefndarmönnum leggja til, að frv. verði samþykkt með lítilfjörlegum
breytingum. ÞÓ leggja tveir þeirra (F J og SK) áherzlu á, að féð verði" veitt sem
styrkur, og má því raunverulega segja, að meiri hluti nefndarinnar hafi klofnað í
tvo jafna hluta, og vilji sinn veg hvor, þótt báðir séu sammála um að láta atvinnu-
málaráðherra fá úrskurðarvald í svo stóru fjárhagsmáli. Minni hl. vildi hins vegar
gera á frv. miklar breytingar í þá átt, sem minni hl. milliþinganefndar lagði til.

Það má þVÍ segja, að ekkert samkomulag sé innan þingsins um það, hvernig
fé þessu skuli varið,

Þá þykir einnig rétt að benda á, að á siðasta Alþingi var gerð víðtæk breyting
lÍ lögum um fiskveiðasjóð íslands. Með þeirri lagabreytingu var stofnuð sérstök



deild við sjóðinn, er skyldi hafa það hlutverk að veita 2. og 3. veðréttarlán til fiski-
báta. Eru reglur þær, sem settar eru fyrir lánum úr sjóði þeim, sem stofna á með
frv. því, sem hér liggur fyrir, sniðnar í öllum aðalatriðum eftir þeim ákvæðum, sem
settar voru um þessa deild fiskveiðasjóðsins. Það sýnist því eðlilegast, að sá hluti
af því fé, sem hér á að ráðstafa til lána á nákvæmlega sama hátt, verði lagður til
fyrrnefndrar deildar fiskveiðasjóðsins, en ekki í sérstakan sjóð, sem svo á að inna
af hendi nákvæmlega sama hlutverk, en vera þó stjórnað af allt öðrum aðilum, til
erfiðleika og aukins kostnaðar fyrir alla hlutaðeigendur. Deild þeirri, sem að fram-
an getur, var á síðasta Alþingi lagt til sem tekjur 33Y3 % af tekjum fiskveiðasjóðs
af útflutningsgjaldinu. En auk þess voru lagðar til deildarinnar 2 millj. króna, er
verja skyldi sem óafturkræfum styrkjum til þeirra, sem byggðu hérlendis báta með
dýrtíðarverði. Reglur um úthlutun á því fé er mjög á sama veg í öllum meginatriðum
og gert er ráð fyrir í frv. þessu, þegar veita skal styrki í stað lána. Það er því ljóst,
að þótt einhverju af þessu fé yrði varið til beinna styrkja, er alveg óþarft að mynda
nýjan sjóð, og miklu eðlilegra að láta þá einnig þann hluta renna til fyrrnefndrar
deildar fiskveiðasjóðsins og úthluta honum þaðan á sama hátt og því fé, sem lagt
var til deildarinnar á síðasta ári. Það skal tekið hér fram, að mjög mikil átök urðu
um það á síðasta Alþingi, hvort tekjum deildarinnar skyldi varið til styrkja eða til
lána. En meiri hluti þingsins var þá þeirrar skoðunar, að útvegnum og öllum þeim,
sem eiga undir honum afkomu sína, væri margfalt betur borgið með því að halda
fénu í lánum, jafnvel þótt um veruleg áhættulán væri að ræða, en að ausa því út
sem óafturkræfum styrkjum. Hafa engin rök enn verið færð fram því til sönnunar,
að þessi skoðun meiri hluta þingsins sé röng. Ef samt sem áður þætti nauðsynlegt
að verja einhverri upphæð beint til styrkja, líkt og gert var á síðasta þingi, þá er það
Alþingi, sem áað ákveða það, hve sú upphæð skal vera mikil, en ekki atvinnumála-
ráðh. eftir því, sem honum kann að þóknast bezt á hverjum tíma.

Minni hlutinn vill því ekki fallast á að leggja til, að frumv. þetta verði samþykkt
óbreytt. Hann telur, að með því að leggja alla upphæðina, fimm milljónir króna, í
Jánadeild fiskveiðasjóðsins og það síðan lánað samkvæmt þeim meginreglum, sem
gilda um þá deild, verði það til mestra hagsbóta fyrir sjávarútveginn bæði í nútíð
og framtíð. Það þykir hins vegar nauðsynlegt, að þetta fé sé aðeins lánað til skipa,
sem ekki hafa enn verið byggð eða keypt til landsins, en ekki til þeirra, sem þegar
eru smíðuð, svo að öruggt sé, að það sé eingöngu notað til aukningar á fiskiflotanum,
svo og að engin takmörk séu sett um stærð skipa, sem lán er veitt til kaupa á. Legg-
ur minni hl. því til, að frumvarpið verði samþykkt með eftirfarandi

BREYTINGUM.
Við 1. gr. Greinin orðist svo:
Fé það, sem veitt er úr framkvæmdasjóði ríkisins til smíða Iisk iskipa samkv.

XX. lið 22. gr. fjárlaga fyrir árið 1944, skal leggja í lánadeild við fiskveiðasjóð ís-
lands, sem stofnuð er með lögum nr. 34 2. apríl 1943. Skal deildin lána fé þetta sam-
kvæmt fyrirmælum a-liðar 6. gr. sömu laga, þó með þeim undantekningum, að engin
takmörk skal setja um stærð skipa, sem lánið er veitt til kaupa á, né heldur lána
~t á skip, sem smíðuð hafa verið eða keypt til landsins fyrir gildistöku þessara laga.
Útborgun lána fer fram samkvæmt e-lið 6. gr. fyrrnefndra laga.

Við 2.-9. gr. Greinarnar falli niður.
Við 10. gr. Greinin verður 2. gr.
Við ll. og 12. gr. Greinarnar falli niður.
Við 13. gr. Greinin verður 3. gr.

Alþingi, 8. marz 1944.

Gísli Jónsson,
form., frsm.

Steingr, Aðalsteinsson.


